
3.

O se mai questo mezo ô no riusciva

Pe inscinuâ in quelli semplici isolani

Un’idea di Europei coscì cattiva

Da credili ladroin tristi e inumani;

Scicchè se s’accostassan questi ä riva

O d’Aïti o de Cubba o de Guanani,

Gh’impedissan allôa de chinâ a tæra

Incomensando uña feroce guæra.


4.

E perchè dentro de treî giorni intreghi

Colombo ô poiva descrovî e Lucaie,

O feo Maboia ne-i maligni impieghi

Attivo e destro e meistro de furbaie

O ricorrieiva subito a-i ripieghi;

Fra-e tenebre da nêutte in træ avemmaie

De vapori ô formò uña collinetta,

Che in lontananza a paiva un’isoletta.


5.

E distinguendoa con un turchinetto

Meno vago e ciù pin de l’orizzonte,

O a fissava a-e træ nave derimpetto:

Lô frattanto con äe agili e pronte

Verso da flotta ô s’è slançôu diretto,

Ch’a navegava verso ô finto monte,

E sorve a nave de Colombo ô tristo

Pe intissâ bæghe ô s’è fermôu non visto.


6.

E subito ô çercò nell’equipaggio

A seconda e so viste ô ciù capaçe,

Ch’ô ghe vegnisse in conseguenza a taggio

Pe sparze ô malumô con raxoin fâse,

E ch’ô l’avesse lengua e assæ coraggio

Pe persuade i Spagnolli a sollevâse;

E ô trovava a propoxito fra tante

Anime mâ contente un tâ Ferrante.

